
KIRISH (INTRODUCTION). Xususan, Orolbo‘yi xalqlari tilining etnolingvistik 

sharoitda turli millatlar va madaniyatlar to‘qnashuvida mintaqada mavjud etnografizmlar asosiy 

manba sifatida olingan. Mazkur xalqlarining (qoraqalpoq, oʻzbek, turkman) etnogenezi hali 

juda ham aniq boʻlmagan qadimiylikka borib taqalishi ham ma’lum tarixiy sharoit bilan 

izohlanadi. Bundan tashqari Xorazm vohasidagi bu murakkab etno-lingvistik jarayon 

xorazmiylar va hozirgi Xorazm xalqlari tilida oʻz izini qoldirganligi, garchi bu til      XII-XIV 

asrlarda butunlay turkiy tillar bilan aralashib, assimilyatsiyalashgan boʻlsa ham, hozirgi kunda 

Xorazm shevalarida ushbu tilga oid koʻplab grammatik va leksik elementlar saqlanganganligi 

borasida misollar asosida keng turda bayon qilingan. Shuningdek, qoraqalpoqlar Amudaryoning 

quyi oqimidagi yerlarga oʻrnashib qolgandan keyin ham qozoqlar bilan kichik juz qozoqlari 

birga bu hududda yashaganligi, Xorazm etnotoponimlari tarkibida uchraydigan qozoq va 

qoraqalpoq xalqi urugʻ va qabilalariga oʻxshash etnonimik parallellarning vujudga kelishi shu 

davr bilan bogʻliqligi, Xorazm shevalarida bunday etnonimik oʻxshashlikdan tashqari qator 

leksik-grammatik mosliklar ham mavjudligi koʻpgina tilshunoslarning diqqatini tortganligi 

borasida fikr yuritiladi. 



_____________________ Qo‘qon DPI. Ilmiy xabarlar 2025-yil 3-son _________________A seriya 

1292 
 

ADABIYOTLAR TAHLILI VA METOD (LITERATURE REVIEW). Xorazm 

vohasi xalqining ilk madaniyati, tarixi haqida va, umuman, uning keyingi VII-VIII asrlargacha 

boʻlgan turmushi toʻgʻrisida hech qanday ma’lumot yoʻq. Xorazmlik ulugʻ olim Abu Rayhon 

Beruniy bu haqda shunday yozadi: “Qutayba xorazmliklarning yozuvini bilgan, ularning 

rivoyatlarini saqlab qolgan barcha kishilarni, ular ichidagi hamma olimlarni imkon boricha 

quvgʻin qildi va qirib yubordi, natijada ularning oʻtmishi shu qadar zulmat bilan chulgʻandiki, 

endi biz bu yerga islom kirib kelgan vaqtda ularning tarixida ma’lum boʻlgan voqealar 

toʻgʻrisida haqiqiy bilimga ega emasmiz”250. Oʻrta Osiyo, jumladan, Xorazm xalqlarining yangi 

eradan avvalgi VI asrdan to yangi eraning VII asrigacha boʻlgan ma’lumotlarni fan chet 

mamlakatlarda yaratilgan manbalardan olgan. Qadimgi fors yozuvlari, grek va lotin, arman va 

suriyalik geograflar va tarixchilar keltirgan ma’lumotlar, qadimgi xitoy tarixiy etnografik 

adabiyoti shunday manbalardandir. Xorazm nomi fors yozuvlarida, “Avesto”da va pahlaviy 

(qadimgi fors) tilida yozilgan diniy asarlarda, grek-lotin, xitoy va arman manbalarida bir necha 

marta tilga olinadi, biroq bulardan oʻlka toʻgʻrisida hech qanday ma’lumot olish mumkin emas. 

Abu Rayhon Beruniyning “Xorazm tarixi” asarida ham bu oʻlka tarixi haqida sxematik 

ma’lumot beradi. U afrigʻiylar sulolasining /305-995/ yigirma ikki hukmdorini sanab oʻtadi, 

ba’zilarining hukmdorlik qilgan yillari toʻgʻrisida xronologik ma’lumotlar keltiradi. 

Olimlar shu narsani qayd qilib oʻtgan edilarki, turli xil qadimgi adabiy yodgorliklarda 

uchrovchi Xorazmga oid qisqa-qisqa ma’lumotlar Xorazm oʻrta Sharq va Sharqiy Yevropaning 

qadimgi tarixida salmoqli oʻrin tutganligidan darak beradi. S.P.Tolstov boshchiligidagi Xorazm 

arxeologik-etnografik  ekspeditsiyasining Xorazm vohasida olib borgan ilmiy-tekshirish ishlari 

bu fikrni butunlay tasdiqladi. Bu ekspeditsiya erishgan ilmiy natijalar Xorazm tarixining bundan 

olti ming yil oldingi sahifalarini ma’lum darajada yoritdi.Orolboʻyi xalqlari tili oʻta murakkab 

etnolingvistik sharoitda shakllangan. Chunki bu hududda turli xil xalqlar va madaniyatlar 

toʻqnashgan. Bu mintaqaning lingvistik xususiyatlarini tekshirgan tilshunoslar mazkur hududni 

til xususiyatlariga koʻra oʻrganib, qator tarixiy lingvistik muammolarni koʻndalang qoʻyishini 

qayd qilgandilar. Bu muammolarning bosh ahamiyatga ega boʻlganlaridan biri shu sheva 

vakillarining tashkil topish tarixi va genetik jihatdan oʻzbek xalqi tarkibiga kirgan boshqa 

urugʻdosh etnik guruhlar bilan munosabati masalasidir. Chunki bu hududda oʻgʻuz lahjasiga 

mansub shevalardan tortib, qipchoq, qoraqalpoq, turkman, tojik kabi til va lahjalar asrlar 

mobaynida chatishib ketgan. Mana shunday sharoitda mavjud shevalar tarkibidagi etnografik 

leksikani ajratib olib, uning genezisi, tarixiy taraqqiyoti tufayli yuz bergan lisoniy xususiyatlarni 

aniqlash, mazkur qatlamning hozirgi holati va tarixiy ildizlari haqida ba’zi mulohazalarni 

bildirish ancha murakkabdir. Soʻngi yillarda olib borilgan tarixiy, etnografik, arxeologik ishlar 

ushbu sheva vakillarining lingvistik xususiyatlarini tekshirish faqatgina mazkur sheva 

vakillarining boshqa turkiy xalqlar tili bilan munosabati masalasini oʻrganish emas, balki 

                                                           
250 Tolstov S.P. Xorazm madaniyatini izlab. Toshkent, 1964, 82-b 

ularning boshqa turkiy boʻlmagan, jumladan sharqiy Eron, Old Osiyoda yashovchi xalqlar bilan 

aloqasi masalasini ham kun tartibiga qoʻymoqda251. 

MUHOKAMA (DISCUSSION). Quyi Amudaryo xalqining etnogenetik jarayonida 

qayd etilgan regionda yashagan va yashayotgan etnik guruhlar hamda xalqlarning ma’lum iz 

qoldirganligi keyingi davrda lingvistik faktlar bilan isbotlanmoqda. Bu hududdagi xalqning 

shakllanishi naqadar murakkab sharoitda sodir boʻlganligini his qilish qiyin emas. Orolboʻyi 

xalqlarining (qoraqalpoq, oʻzbek, turkman) etnogenezi hali juda ham aniq boʻlmagan 

qadimiylikka borib taqalishi ham ma’lum tarixiy sharoit bilan izohlanadi. Ma’lumki, mazkur 

hudud (Priaralya) oʻzining geografik sharoiti bilan turli etnogenetik va madaniy aloqalarning 

toʻqnashgan, aralashgan oʻrni boʻlgan. Xorazm vohasining gʻarb va sharq mamlakatlarini bir-

biri bilan bogʻlovchi yoʻlida joylashganligi va boshqa tarixiy-siyosiy sharoitlar bu yerda bir 

tomondan, Ural, Volgaboʻyi (Приуралье, Поволжье) va Gʻarbiy Sibir xalqlarining, ikkinchi 

tomondan, Oʻrta Osiyo, Eron, Old Osiyo, Kavkazorti xalqlari va boshqa tomondan Hindiston 

etnik guruhlarining (tili, madaniyati) aralashuviga, toʻqnashuviga sabab boʻlgan. Darhaqiqat, 

Xorazm vohasi hududida, uning uzoq asrlar davomidagi tarixiy jarayonida tili jihatdan turli 

tillar oilasiga kiruvchi va turli manbaga bogʻlanuvchi kishilarning yashaganligi ma’lum. Bu 

shubhasiz, hozirgi Xorazm shevalari (umuman, turkiy tillarning koʻpchiligida) leksikasida, 

xususan, tarixiy toponomiyasida oʻz izini qoldirgan. 

Haqiqatan ham Xorazm aholisining etnik tarkibi oʻtmishda juda murakkab va xilma-xil 

boʻlganligi, ayniqsa bu xususiyat uning janubiy qismida juda yorqin saqlanganligi koʻpgina 

tarixiy-etnografik asarlarda qayd etildi 252. Hozirgi davrda Xorazm hududida oʻzbek tilining 

oʻgʻuz va qipchoq lahjalariga mansub boʻlgan sheva va tillar mavjud. Garchi aholi bir-biriga 

juda yaqin hududda yashasa ham, shuningdek ular orasida uzluksiz iqtisodiy va madaniy 

aloqalar mavjud boʻlsa ham hozirgacha oʻziga xos til xususiyatlarini saqlab kelmoqdalar. Bu 

lahjalarni lingvistik planda tekshirgan tilshunoslar Xorazm hududidagi shevalar leksikasidagi 

muhim bir faktni qayta-qayta qayd qilgan edilar. Bu shevalarda arab va eroniy tillarga oid 

boʻlgan shunday leksik elementlar borki, ular markaziy oʻzbek shevalaridagi arab hamda tojik 

leksik qatlamlaridan farq qiladi. Bundan tashqari, Xorazm shevalarining leksikasi hozircha 

bizga uncha aniq boʻlmagan yana bir leksik qatlamga egadirki, bunday soʻzlar qadimgi 

xorazmliklar tilidan kirib kelgan deb taxmin qilinadi.  

Haqiqatan Xorazm shevalari leksikasini, xususan uning toponomiyasini kuzatish mazkur 

shevalarda qadimgi xorazmiy tili elementlari saqlanib qolganligini koʻrsatdi. Garchi bu til XII-

XIV asrlarda butunlay turkiy tillar bilan aralashib, assimilyatsiyalashgan boʻlsa ham, hozirgi 

kunda Xorazm shevalarida ushbu tilga oid koʻplab grammatik va leksik elementlar saqlangan. 

Koʻpgina toponimik asoslar va toponimik formantlar hozirgi fors tillari asosida juda aniq 

izohlanadi. Ammo shunday leksik birliklar mavjudki, uni hozirgi fors tillari materiali asosida 

                                                           
251 Abdullayev F. Xorazm shevalari Toshkent, 1961, 248-b 
252 Вамбери А. Путешествие по  Средней Азии в 1863. СПб. 1865, с 130-135; Толстов С. П. 

Города гузов –сэ, 1947. N 3, c 100 

izohlash mumkin emas. Bu fakt Xorazm toponimiyasida substrat nomlarning oʻziga xos 

lingvistik xususiyatlariga ega ekanligini koʻrsatadi. Ayni vaqtda ular xorazmliklar etnogenezida 

eron elementlaridan farq qiluvchi boshqa etnik elementlar ham ishtirok qilgan boʻlishi mumkin 

deb xulosa qilish uchun asos boʻla oladi.   

Umuman, Xorazm vohasidagi bu murakkab etno-lingvistik jarayon xorazmiylar va 

hozirgi Xorazm xalqlari tilida oʻz izini qoldirganligi shubhasizdir. Shunday ekan Xorazm 

shevalarining shakllanishida, umuman, Xorazm tarixiy onomastikasida uning taraqqiyot 

bosqichlarini belgilashda bu muhim lahzalarni e’tiborga olish mutlaqo zarur hisoblanadi. 

Shunday ekan Xorazm vohasi aholisi, uning madaniyati rivojlanishi tarixiga ham bir nazar 

tashlash oʻrinlidir. 

NATIJALAR (RESULTS). Yonboshqal’a tumanida olib borilgan qazishmalar 

xorazmliklar eramizdan oldingi IV-III minginchi yillikdayoq baliq tutish va ovchilik bilan 

shugʻullanganligini koʻrsatadi253. Ular eramizdan oldingi III-II yilliklarda chorvachilik hamda 

primitiv dehqonchilik bilan shugʻullana boshlagan. Antik mualliflardan biri Gekatiy 

Miletskiyning yozishicha, eramizdan oldingi VI asrlarda Xorazm davlatining markazi Xorazm 

shahri boʻlgan254. Shunday ekan, shahar madaniyati, umuman, shaharlar vujudga kelishi juda 

qadimdan boshlangan. Shahar paydo boʻlar ekan, shubhasiz uning nomi ham vujudga kelgan. 

Eramizgacha boʻlgan VI-V asrlarda Xorazm ijtimoiy hayotida chuqur oʻzgarishlar sodir boʻlib, 

yirik patriarxal quldorlik davlatining paydo boʻlishi va ibtidoiy jamoa tuzumining tugashi 

boshlandi. Bu davrda davlatning iqtisodiy holatini yaxshilovchi bir qator tadbirlar amalga 

oshirildi, jumladan ayrim sugʻorish tizimlari vujudga keldi. Amudaryoning oʻng qirgʻogʻida 70 

km uzunlikdagi Gavxuna kanali, shuningdek hozirgi Polvonyop, Chermanyop kanallari ham 

shu davrga mansubdir.255 

Xorazm vohasining murakkab tarixida bu yerdagi aholining uzluksiz kurashlar olib 

borganligini, ularning goh mislsiz gullashi va rivojlanishi, goh inqirozga yuz tutib, oʻnlab 

shaharlarning xarobaga aylanganligini koʻrish mumkin. Eramizdan oldingi VI asrlarda Xorazm 

rivojlangan va mustahkam davlatga aylandi. U endi turli bosqinchilik urushlari olib bora 

boshladi. Antik davr tarixchisi Gerodotning yozishicha, Xorazm davlati bu davrlarda Janubiy 

Turkmaniston yerlarini ham oʻziga boʻysundirgan edi. Gerodot. Tarix. I.201-205256. Ammo 

keyinchalik Xorazmning qudratiga putur yetadi. Eron shohlari Kir va Dariy uning ma’lum 

qismini bosib oladilar va oʻzlariga boʻysundiradilar. Eramizdan oldingi I asrlarda Oʻrto Osiyo 

hududida Hindistonni ham oʻz ichiga olgan sharqda eng yirik Kushon imperiyasi vujudga 

keladi. Kushon imperiyasi tarkibiga kirgan Xorazm eramizning III asrlarida yana oʻz 

mustaqilligiga erishadi va rivojlanish davriga oʻtadi. Bizning davrimizgacha saqlangan va 

ajoyib madaniyat yodgorliklarini saqlagan Tuproqqal’a qoʻrgʻoni shu davrda barpo etilgan. 

                                                           
253 История Хорезма, Тошкент, 1976, с 29-30 
254 Древние авторы о Средней Азии (VI в. до н. э –III в н. э) (под редакцией Л. В. Баженова), 

Тошкент, 1940, с 6  
255 Ya.Gʻulomov. Xorazmning sugʻorilish tarixi. C 135. Toshkent, 1959 
256 Древние авторы о Средней Азии. С. 20. 

Bizgacha yetib kelgan arxeologik materiallarning guvohlik berishicha, bu davrda xorazmiy tili 

asta taraqqiy etgan. Xorazmda oromiy yozuvi asosida yozuv tizimi mavjud edi, shuningdek 

kimyo, geografiya, astronomiya, geometriya, mineralogiya kabi fanlar rivojlandi.  

XULOSA (CONCLUSION). Bizgacha yetib kelgan oromiy yozuvida (ideogrammalar 

orqali) yozilgan yodgorliklar ancha kam boʻlsada, xorazmiy tili haqida muhim manba sanaladi. 

Bu yodgorliklar xorazmiylarning parfiyan tiliga va ilk soʻgʻd tiliga yaqinliklarini koʻrsatadi257. 

Darhaqiqat, Xorazmiy tiliga mansub eng qadimgi yozma yodgorlik Qoʻyqirilgan qal’adan 

topilgan koʻzadagi yozuvdir. Birgina soʻzdan iborat bu yozuv (aspabarak “chavandoz”, ya’ni 

asp “ot”, barak “chavandoz”) eramizdan oldingi IV-III asrlarga taalluqlidir. Bulardan tashqari 

qadimgi xorazmliklar tangalariga bitilgan afsonalar, Tuproqqal’adan topilgan teri va yogʻochga 

oʻyilgan Xorazmiy hujjatlari (III-IV asrlarga xos), VI-VIII asrlarga mansub boʻlgan kumush 

idishlardagi yozuvlar va nihoyat VIII asrlarga taalluqli Tuproqqal’a nekropollaridagi ossuriycha 

yozuvlar ham Xorazmiylar tarixini va ularning tilini oʻrganishda muhim ahamiyatga egadir. 

